
Qobustan rayonu İcra hakimiyyətinin başçısı cənab                      Adil Məmmədovun 2018-ci ilin doqquz ayının sosial-iqtisadi inkişafının yekunları və qarşıda duran vəzifələrə dair
Hesabatı
    Hörmətli müşavirə iştirakçıları!
    Məlumunuz olduğu kimi oktyabrın 9-da Azərbaycan Respublikasının Prezidenti İlham Əliyevin sədrliyi ilə Nazirlər Kabinetinin 2018-ci ilin 9 ayının sosial-iqtisadi inkişafının yekunlarına və qarşıda duran vəzifələrə həsr olunan iclası keçirilib. İclasın gedişini sizlər izləmisiniz. Mən bəzi məqamlara bir daha diqqətinizi yönəltmək istərdim.
     İclasda  qeyd olunduğu kimi 2018-ci il ölkəmiz üçün uğurlu il olmuşdur. İlin əvvəlindən qarşıya qoyulan bütün vəzifələr uğurla və vaxtında icra edilmişdir. Ölkəmiz əmin-amanlıq, sabitlik, təhlükəsizlik şəraitində yaşamışdır. 

     İclasda cənab Prezident vurğulamışdır ki, bu gün sabitlik, təhlükəsizlik hər bir ölkə üçün əsas amillərdən biridir. Dünyada və xüsusilə yaşadığımız bölgədə vəziyyət gərgin olaraq qalır, yeni qarşıdurma, münaqişə ocaqları yaranır. Belə olan vəziyyətdə biz əlbəttə ki, özümüzü mümkün olan xarici risklərdən daha da ciddi qorumalıyıq və qoruyuruq.  Cənab Prezident bir daha qeyd etmişdir ki, Azərbaycanda daxili risklər mənbəyi yoxdur və biz öz siyasətimizlə, görülən işlərlə özümüzü mümkün olan təhlükələrdən qoruyuruq, Azərbaycan xalqının rahat həyatını təmin edirik və edəcəyik.

     Bu il cənab Prezidentin iştirakı ilə bir neçə önəmli beynəlxalq hadisə baş vermişdir.Onların arasında Xəzər dənizinin hüquqi statusuna dair Konvensiyanın qəbul edilməsi mühüm bir tarixi sənəddir və bu sənəddə Azərbaycanın milli maraqları tam şəkildə öz əksini tapıb. Cənab Prezidentin qeyd etdiyi kimi, “Bu, bölgənin, regionun inkişafı, iqtisadi imkanlarının genişləndirilməsi üçün çox önəmli bir sənəddir, çox ciddi hüquqi sənəddir”.

     İclasda cənab Prezident bildirmişdir ki, bu il Azərbaycanda Qoşulmama Hərəkatının xarici işlər nazirlərinin böyük konfransı keçirilmişdir. Azərbaycan bu təşkilatda uğurla fəaliyyət göstərir və gələn ildən başlayaraq bu təşkilata, dünyanın ən böyük təşkilatlarından biri olan Qoşulmama Hərəkatına sədrlik edəcəkdir. Bakıda Qoşulmama Hərəkatının Zirvə görüşü keçiriləcəkdir. Bu ilin yayında Avropa İttifaqı ilə Azərbaycan arasında “Tərəfdaşlıq prioritetləri” sənədi imzalanmışdır. Bu sənəddə bir çox önəmli məsələlər öz əksini tapır. O cümlədən, bu sənəddə Ermənistan-Azərbaycan Dağlıq Qarabağ münaqişəsinin həlli ilə bağlı olan müddəalar həm ədalətlidir, həm də bizim mövqeyimizi və maraqlarımızı tam şəkildə ifadə edir. Bu sənəddə göstərilir ki, Azərbaycanın suverenliyi, sərhədlərinin toxunulmazlığı, ərazi bütövlüyü Avropa İttifaqı tərəfindən dəstəklənir. Eyni zamanda, NATO-nun Zirvə görüşünün yekununda qəbul edilmiş bəyannamədə Azərbaycanın ərazi bütövlüyünə dəstək bir daha ifadə edilmişdir. Bütün bu sənədlər Ermənistan-Azərbaycan Dağlıq Qarabağ münaqişəsinin həlli işində bizim mövqeyimizi daha da möhkəmləndirir. 
       Ali Baş Komandan bildirmişdir ki, danışıqlar formatı dəyişməz olaraq qalır və bu münaqişə tezliklə beynəlxalq hüququn norma və prinsipləri əsasında, ölkəmizin ərazi bütövlüyü çərçivəsində öz həllini tapmalıdır. Azərbaycanın ərazi bütövlüyü heç vaxt danışıqların predmeti olmayıb, bu gün də deyil və heç vaxt olmayacaq. Ona görə biz bundan sonra da öz prinsipial mövqeyimizdə qalacağıq. Bununla yanaşı, əlbəttə ki, biz öz hərbi qüdrətimizi artırırıq və artıracağıq. Azərbaycan Ordusu dünya miqyasında 50 ən güclü ordu sırasındadır. 
     Eyni zamanda, bu il Bakıda iki dəfə möhtəşəm hərbi parad keçirilmişdir və bu paradlarda bizim hərbi qüdrətimiz həm xalqımıza, həm dünyaya nümayiş etdirilmişdir. Bu gün biz hərbi texnikanın istehsalı işində uğurla inkişaf edirik. Azərbaycanda mindən çox adda hərbi təyinatlı məhsul istehsal olunur. Bu gün ölkəmizin hərbi potensialı ən yüksək səviyyədədir. 
Ordumuzun döyüş qabiliyyəti də yüksək səviyyədədir. Bizim ordumuz bunu döyüş meydanında da göstərib və nümayiş etdirib.

   Hörmətli müşavirə iştirakçıları!

    İclasda vurğulanmışdır ki, bu ilin doqquz ayında ümumi daxili məhsul 0,8 faiz, qeyri-neft sektorumuz 2 faiz artmışdır.  Sənaye istehsalı 2 faiz, qeyri-neft sənayesi isə 10,8 faiz artmışdır. Bu göstərici Azərbaycanda aparılan sənayeləşmə siyasətinin nəticəsidir.

    Kənd təsərrüfatı doqquz ayda 4,3 faiz artıb. Bu da kifayət qədər yaxşı göstəricidir. İnflyasiya cəmi 2,6 faizdir, əhalinin gəlirləri isə 9,5 faizdir. İnflyasiyanın aşağı səviyyədə olması, il ərzində daha da düşməsi göstərir ki, bizim maliyyə vəziyyətimiz çox sabitdir və makroiqtisadi vəziyyət möhkəmdir.

    Bu ilin doqquz ayında ölkə iqtisadiyyatına 9 milyard dollar sərmayə qoyulmuşdur. Sevindirici hal ondan ibarətdir ki, bu vəsaitin 5,6 milyard dolları qeyri-neft sektoruna qoyulub. Bu, iqtisadiyyatımızın bundan sonra da şaxələndirilməsinə xidmət göstərəcəkdir.
    Cənab Prezident bildirmişdir ki, bizim əsas vəzifəmiz kölgə iqtisadiyyatının aradan qaldırılmasıdır. Azərbaycanda kölgə iqtisadiyyatının kəskin şəkildə azalması üçün çox ciddi addımlar atılır. Vergidən yayınma halları əvvəlki illərdə kütləvi xarakter daşıyırdı. Bu gün bu hallara son qoyulur.Bütün dövlət orqanları vergi orqanlarına kömək göstərməlidirlər. 
   Vergidən yayınmaya son qoyulmalıdır. Sahibkarlar da bilməlidirlər ki, əgər onlar sahibkar kimi öz fəaliyyətini davam etdirmək istəyirlərsə, vergiləri tam ödəməlidirlər.
    Uçot sisteminin yaradılması prioritet məsələlərdən biridir. Qeyri-rəsmi məşğulluğun aradan qaldırılması üçün də praktiki addımlar atılır.  
     Qeyri-neft sektorunun inkişafı üçün çox böyük işlər görülür, addımlar atılır. Xüsusilə son dövrdə qəbul edilmiş qərarlar çox böyük canlanmaya gətirib çıxarıb.
  Təkcə onu demək kifayətdir ki, investisiya təşviqi sisteminin tətbiqindən sonra 300-dən çox investisiya təşviqi sənədi verilmişdir. Bu layihələrin icrası nəticəsində 20 min iş yeri yaradılıb. 
      Hörmətli müşavirə iştirakçıları!

      Bu il ölkəmizdə əlamətdar hadisələrdən biri də "Azerspace-2" peykinin orbitə buraxılmasıdır. Bu, böyük nailiyyətdir. Bu, kosmik dövlət kimi Azərbaycanın mövqelərini daha da möhkəmləndirir. Bizim indi 3 peykimiz var. "Azerspace-2" peykinin orbitə çıxarılması bizim böyük qələbəmizdir. Eyni zamanda, bu sahədə görüləcək işlər bizə əlavə vəsait gətirəcək. 

     Sahibkarlara bundan sonra da dövlət öz dəstəyini göstərəcək. Bu günə qədər Sahibkarlığın İnkişafı Fonduna 2,2 milyard manat vəsait ayrılmışdır. Bu proses davam etdirilir. 
      Cənab Prezident qeyd etmişdir ki, kənd təsərrüfatının inkişafı daim diqqət mərkəzindədir. Kənd təsərrüfatı sahəsində aparılan islahatlar daha da böyük nəticələrə çatmağa imkan verəcəkdir. Doqquz ayda 5700 kənd təsərrüfatı texnikası alınıbdır. Respublikamızda 192 min hektar sahədə 45 aqroparkın yaradılması nəzərdə tutulur. 

     Kənd təsərrüfatı ilə bağlı cənab Prezident bildirmişdir ki, ilk növbədə, biz daxili tələbatı təmin etməliyik, məhsuldarlığı artırmalıyıq, elmi yanaşmanı tətbiq etməliyik və ixrac imkanlarımızı genişləndirməliyik. Bu sahədə kiçik sahibkarlıq da öz rolunu oynayır və oynayacaq. İndi “ABAD” - “Ailə Biznesinə Asan Dəstək” mərkəzləri yaradılır. 
      Özünüməşğulluq sisteminin tətbiqi ilə bağlı məsələlərə də toxunan cənab Prezident bildirmişdir ki, bu sistem əlbəttə ki, təkcə kənd təsərrüfatı sahəsini əhatə etməyəcək. Burada da hər il 6 min, 7 min iş yeri yaradılmalıdır. Özünüməşğulluq proqramı işsizliyin, xüsusilə bölgələrdə işsizliyin, yoxsulluğun aradan qaldırılması üçün çox önəmli bir vasitə, alət olacaq. 
     Eyni zamanda, bu gün dövlətdən sosial yardım alan ailələr dövlət tərəfindən, dövlət dəstəyi ilə onlara lazımi vəsait veriləndən sonra öz həyatlarını özləri quracaqlar və öz maliyyə imkanlarını böyük dərəcədə artırmış olacaqlar.

      Cənab Prezident xüsusilə vurğulamışdır ki,  sosial sahədə biz “ASAN xidmət”in analoqunu yaradırıq - Dayanıqlı və Operativ Sosial Təminat mərkəzləri - DOST mərkəzləri. Bu sahədə vətəndaşlar yaxın gələcəkdə müsbət dəyişiklikləri görəcəklər, artıq görürlər. 

      Eyni zamanda, şəhid ailələri, Qarabağ müharibəsi əlilləri üçün evlərin tikintisi daha da sürətlə gedəcək. Bu il bu məqsədlər üçün Prezidentin ehtiyat fondundan 20 milyon manat ayrılmışdır ki, şəhid ailələrinə, müharibə veteranlarına, əlillərinə yüzlərlə mənzil və maşın verilsin.

      Cənab Prezident bildirmişdir ki, gələn ilin əvvəlində biz növbəti regionların sosial-iqtisadi inkişafı Dövlət Proqramını qəbul edəcəyik. Bu il üçüncü proqramın icrası başa çatır. Proqram demək olar ki, artıqlaması ilə icra edilib. İndi dördüncü proqram hazırlanır, son mərhələdədir.
   Dördüncü proqramda bu gün hələ də görə bilmədiyimiz işlər öz əksini tapmalıdır ki, qarşımızda duran bütün vəzifələr icra edilsin.
      Hörmətli müşavirə iştirakçıları!
      Bu ilin doqquz ayı rayonumuz üçün də uğurlu olmuşdur. Belə ki, 2018-ci ilin 9 ayında  rayonun yerli gəlirləri üzrə mədaxil planı 2 milyon 193 min 400 manat plana qarşı 2 milyon 445 min 200 manat icra olunaraq 111,5  faiz yerinə yetirilmişdir. Fiziki şəxslərin əmək haqlarından gəlir vergisi 119,4 faiz icra edilmişdir. Hüquqi şəxslərin mənfəət vergisi 128,7 faiz, əlavə dəyər vergisi 101,8 faiz icra edilmişdir. Aksiz vergisi planlaşdırılmadığı halda, bu tədiyyə növü üzrə 172,5 min manat vergi daxil olmuşdur. Bununla yanaşı, hüquqi şəxslərin əmlak vergisi, hüquqi şəxslərin torpaq vergisi, sadələşmiş vergi və dövlət rüsumu üzrə plan nisbətən kəsrlə yerinə yetirilmişdir. 
      Biz çalışmalıyıq ki, ilin sonunadək bütün tədiyyə növləri üzrə planı yerinə yetirməklə özümüzü daha çox yerli gəlirlərlə təmin edək.

      Bu ilin doqquz ayında əhalinin elektrik enerjisi, təbii qaz və içməli su təminatının yaxşılaşdırılması istiqamətində də bir sıra mühüm işlər görülmüşdür.
         Qobustan Elektrik Şəbəkəsi  tərəfindən  rayonda qismən cari saxlama və  təmir işləri aparılmış, Qobustan şəhərində kabelləşmə davam etdirilmişdir. Lakin bu işlər çox ləng və keyfiyyətsiz aparılır. Qobustan şəhərində heç bir şəhərsalma normalarına uyğun gəlməyən 130-dan artıq istismar müddətini başa vurmuş beton dirəklərə, yöndəmsiz, köhnə dəmir və taxta dayaqlara kabellər vurulur ki, bu da müasir dövrün tələblərinə uyğun gəlmir. Ümumilikdə rayon üzrə kabelləşmənin gedişi bizi qane etmir.
        Artıq payız-qış dövrünün başlanmasına baxmayaraq Nabur, Ərəbqədim, Şıxzahırlı, Qurbançı, Ərəbşahverdi, Qaracüzlü və Cəyirli kəndlərinin elektrik xətlərində ciddi təmir işləri aparılmamış, tez-tez açılmalara yol verilir ki, bu da vətəndaşlar tərəfindən narazılıqla qarşılanır. 

          Onu da qeyd edək ki, 2018-ci ilin doqquz ayında rayon üzrə elektrik enerjisinin dəyərinin ödənişi 88,9 faiz, əhali istehlakçıları üzrə yığım isə ötən ilin müvafiq dövrünə nisbətən 5,7  faiz artaraq 94 faiz olmuşdur. 

         Ölkə Prezidentinin diqqət və qayğısı nəticəsində rayonumuzda ev təsərrüfatlarının 80 faizindən çoxu, əhali üzrə isə 93 faizi təbii qazla təmin olunmuşdur. Əhali tərəfindən istehlak olunmuş təbii qazın dəyərinin ödənilməsində hər hansı problem yoxdur. Bu ilin doqquz ayında rayon üzrə istehlak olunmuş təbii qazın dəyəri əhali üzrə 115,8 faiz ödənilmişdir.  

         Möhtərəm Prezidentimizin sərəncamı ilə bu il Şıxzahırlı kəndinin qazlaşdırılmasına başlanılmış və işlər artıq yekunlaşmaq üzrədir. Biz yaxın günlərdə Şıxzahırlı kəndinə təbii qazın verilməsini qeyd edəcəyik.Bununla da rayonumuzun əhalisinin 96 faizi təbii qazla təmin ediləcəkdir.      

         Növbəti illərdə şəhərdə qazlaşmayan evlərin qazlaşdırılması, Təsi, Sədəfli, Cəngi, Qaracüzlü, Nardaran və Ceyrankeçməz kəndlərinin də qazlaşdırılması istiqamətində işlər görülməlidir. İnanırıq ki, növbəti illərdə bu məsələ öz müsbət həllini tapacaqdır. 
          Biz Şıxzahırlı kəndində səyyar qəbulda olarkən kənd sakinlərinin, ağsaqqalların Ölkə Prezidentinə  çoxsaylı səmimi minnətdarlıqlarının şahidi olduq. Bir daha Möhtərəm Prezidentimizə Qobustanlılar adından dərin minnətdarlığımızı bildiririk. 

          Hörmətli müşavirə iştirakçıları!

          Əhalinin içməli su təminatı istiqamətində işlər davam etdirilir. Vaxtilə rayonumuzda demək olar ki, heç bir kənddə içməli su şəbəkəsi olmadığı halda, hazırda rayon sakinlərinin 35 faizindən çoxu içməli sudan normal istifadə edirlər. Növbəti illərdə biz ilk növbədə 2013-cü ildə içməli su xətti çəkilmiş Ərəbqədim, Cəmcəmli, Göydərə kəndlərində şəbəkənin qurulmasına, eyni zamanda Xilmilli və digər kəndlərdə içməli su təminatının yaxşılaşdırılmasına nail olmalıyıq. Bu ilin doqquz ayında içməli suyun dəyəri rayon əhalisi tərəfindən 97,1  faiz ödənilmişdir və bu da ötən ilin müvafiq dövrünə nisbətən 4,1 faiz çoxdur. 
     Cənab Prezidentin sərəncamı ilə bu il əkin sahəsinin və əkin üçün istifadə olunan həyətyanı torpaq sahələrinin suvarma suyu ilə təminatının yaxşılaşdırılması, yeni suvarılacaq torpaqların suvarma suyuna, habelə əhalinin içməli suya olan tələbatının ödənilməsi məqsədilə Çuxanlı və Sündü kəndlərində 1 ədəd artezian quyusunun qazılması başa çatdırılmış və yaxın vaxtlarda istifadəyə veriləcəkdir. 

      Hesabat dövründə əhalinin sosial müdafiəsi məsələləri də diqqət mərkəzində olmuşdur. Novruz bayramı ərəfəsində Heydər Əliyev Fondu tərəfindən 78 aztəminatlı ailəyə, Rayon İcra Hakimiyyəti tərəfindən isə Novruz, Ramazan və Qurban  bayramlarının hər birində 525 ailəyə bayram sovqatı verilmişdir.

     Əmək və Əhalinin Sosial Müdafiəsi Nazirliyi yanında Dövlət Sosial Müdafiə Fondunun Qobustan rayon şöbəsi tərəfindən 2018-ci ilin 9 ayında 61 nəfərə əmək pensiyası, 205 nəfərə sosial müavinət, 326 ailənin 370 yeni doğulmuş uşağına birdəfəlik müavinət, 166 nəfərə dəfnlə əlaqədar birdəfəlik müavinət, əmək qabiliyyətini itirdiyinə görə 12  nəfərə sosial sığorta ödənişi, 105  nəfərə qismən ödənilən analıq məzuniyyətinə görə müavinət, 14 nəfər Çernobl əlilinə birdəfəlik kompensasiya, 18 nəfər pentensiar xidmətdən azad olunmuş şəxsə birdəfəlik müavinət, 2 aztəminatlı ailənin 3 (1 yaşadək) uşağına  müavinət verilmişdir. Hazırda rayon üzrə 4468 nəfərə əmək pensiyası, 2529 nəfərə sosial müavinət verilir. 71 nəfər tənha yaşayan şəxsə 9 nəfər sosial işçi tərəfindən xidmət göstərilir.

    Bu il cənab Prezidentin sərəncamı əsasında Şəhid ailələrinə 11000 manat sığorta pulunun verilməsini hər bir Şəhid ailəsi böyük diqqət kimi qəbul edir və çoxsaylı görüşlərdə bununla bağlı cənab Prezidentə öz minnətdarlıqlarını ifadə etmişlər. 

      Hazırda rayonda  3 Qarabağ əlili və 1 şəhid ailəsi üçün fərdi mənzillər tikilmişdir, lakin son tamamlama işlərində ləngimələrə yol verilir ki, bu istiqamətdə işlər sürətləndirilməlidir. 

      Bir məlumatı da sizlərin diqqətinə çatdırmaq istərdim. 10 ildən artıqdır ki,  Qobustan şəhəri yaranmışdır. Buna baxmayaraq bu vaxta qədər Bakı-Qobustan-Bakı marşrutu olmayıb. Dəfələrlə bununla bağlı bizə müraciətlər edilirdi. Artıq bu aydan  Bakı-Qobustan-Bakı marşrutu fəaliyyətə başlamışdır. Rayon sakinləri bu marşrutdan rahat şəkildə, daha ucuz şəkildə istifadə edə bilər. 
        Hörmətli müşavirə iştirakçıları!
      Rayonumuzda tikinti-quruculuq abadlıq işləri uğurla davam edir.  14,5 km uzunluqda Bədəlli-Yekəxana yolu başa çatmaq üzrədir. Bu yol 5,0 mindən artıq əhalinin həyat şəraitinin yaxşılaşdırılmasına, həmin bölgənin inkişafına ciddi bir təkan olacaqdır. 
     Rayonumuza verilən bu mühüm töhfəyə görə möhtərəm Prezidentimizə öz dərin minnətdarlığımızı bildiririk. 

     Bu il Qobustan şəhərində 1 ədəd 3 mərtəbəli, 2 ədəd birmərtəbəli, 2 ədəd 2 mərtəbəli binaların təmiri işləri yekunlaşmaq üzrədir. 

      Rayonda yeni xəstəxana binasının, 624 şagird yerlik məktəbin, 100 yerlik uşaq bağçasının tikintisi başa çatmış, son tamamlama işləri aparılır. 

     Daxili imkanlar hesabına rayonda şahmat məktəbinin tikintisi davam etdirilir. 

      Rayonda yaşıllıqların artırılmasına xüsusi diqqət yetirilir. 9 ayda  Qobustan şəhərində, Təklə kəndində yol kənarında, “Aqrolizinq” ASC-nin Qobustan Regional Nümayəndəliyinin həyətində və yol kənarında, Cəngi kəndinin girişində salınan parkda ümumilikdə  5000-dən artıq müxtəlif növ ağac, 1500-dən artıq qızılgül kolu əkilmişdir.  Payız mövsümündə biz yenidən bu mühüm tədbiri davam etdirməliyik.    

     Bildiyiniz kimi, aqroparkın salınması davam edir. Ərazidə 200 başlıq cins mal-qara fermasının tikintisinə başlanmış, elektrik xətti çəkilir. Bundan başqa aqropark ərazisində  ötən il 300 ha sahədə buğda, 400 ha sahədə isə arpa əkilmişdir. Suvarma təşkil edilmədiyi üçün aqropark ərazisində məhsuldarlıq bir qədər aşağı olmuşdur. Onu da qeyd edək ki, aqroparka 14 km məsafədə  yerləşən “Qozluçay” çayından kanalın çəkilməsi və sututarının qurulması zəruridir. 

      Ötən dövr ərzində Qobustan şəhərində əhalinin sel sularından qorunması üçün son dərəcə vacib olan 4,0 min paqon metr yağış ötürmə kanalı çəkilmiş, 59,0 min kvadrat metr şəhərdaxili yola asfalt vurulmuş, 9,0 min paqon metr uzunluqda səkilər çəkilmiş, 300-dən artıq yeni işıqlandırma dirəkləri quraşdırılmışdır.

      Onu da qeyd edək ki, bu ilin doqquz ayında rayona 3 milyon 396 min manat dəyərində özəl investisiya qoyulmuşdur.  Biz çalışmalıyıq ki, rayon iqtisadiyyatına sahibkarların cəlb olunmasına bundan sonra da ciddi fikir verək. Biz hər bir sahibkara rayonda normal iş şəraiti yaratmağa hazırıq. 
  Hörmətli müşavirə iştirakçıları!

         Rayonda iqtisadiyyatın əsasını aqrar sahə təşkil edir. Hələ ötən ilin payızından taxılçılığa diqqətin daha da artırılması, ziyanvericilərə qarşı mübarizə və yemləmə gübrələrindən düzgün istifadə, əkin sahələrinin yabanı otlar üçün saxlanmasının qarşısının alınması istiqamətində görülmüş işlər bu il öz müsbət bəhrəsini vermiş, bu il rayonda  70 min 236 ton taxıl istehsal edilmişdir ki, bu da rayon tarixində ən yüksək göstərici olmaqla, ötən ilin müvafiq dövrünə nisbətən 17,0 min ton və ya 31,8 faiz çoxdur. İstehsal olunmuş taxılın 48236  tonu buğda (ötən ildəkindən 14,3 min ton çox) 22,0 min tonu arpa (ötən ildəkindən 2,6 min ton çox) təşkil edir. Buğda sahəsi üzrə məhsuldarlıq  23,1 sentner (ötən illə müqayisədə 1,6 sentner çox), arpa üzrə  isə 22,5 sentner (ötən ildəkindən 1,7 sentner çox) olmuşdur. Onu da qeyd edək ki, bu il əkin sahəsinin çox olmasına baxmayaraq (30936 ha əkin sahəsi olmuşdur ki, bu da ötən ildəkindən 5835 ha çoxdur) biçin işləri mütəşəkkil təşkil edilmiş və vaxtında başa çatdırılmışdır. 
  Bugünkü  günədək rayonda 17,0 min ha şum çıxarılmış, 6543 ha sahədə səpin işləri aparılmışdır. Bu bizi qane edə bilməz, işlər sürətləndirilməlidir. Biz  çalışmalıyıq ki, noyabr ayının 20-dək səpini yekunlaşdıraq.
  Taxılçılığa dövlət dəstəyi davam etdirilir. Bu il rayon üzrə 4986 mülkiyyətçinin 30927 ha əkin sahəsinə 2 milyon 388 min 368 manat subsidiya verilmişdir. Rayon fermerlərinin 90 faizi cari taxılçılıq mövsümündə şumaltı və yemləmə gübrələrindən güzəştli şərtlərlə istifadə etmişlər. 

  Hesabat dövründə ötən ilin müvafiq dövrünə nisbətən iribuynuzlu  mal-qaranın baş sayı 0,5 faiz artaraq 30 min 779 başa, o cümlədən inək və camışların baş sayı 0,6 faiz artaraq 11 min 578 başa çatmışdır. Qoyun və keçilərin baş sayı 0,2 faiz artaraq 191 min 133 baş olmuşdur. Quşların baş sayı 5,8 faiz artaraq 93 min 72 başa çatmışdır. 

 Baxılan dövrdə ət istehsalı 1,4 faiz, süd istehsalı 1,3 faiz, yumurta istehsalı 1,2 faiz, yun istehsalı isə 1,2 faiz artmışdır.

  01 oktyabr 2018-ci il tarixə rayon üzrə 986 baş qaramal süni mayalandırılmış, 615 baş buzov alınmışdır.  559 baş buzova 55 min 900 manat subsidiya verilmişdir. 

 Rayonumuzda son illərdə arıçılığa maraq artmışdır.Rayon üzrə hazırda  232 mülkiyyətdə 5521 arı ailəsi vardır. Bu il havaların arıçılıq üçün əlverişsiz olmasına baxmayaraq, 12 tondan çox bal istehsal edilmişdir. Hər arı ailəsinə görə 10 manat hesabı ilə subsidiyanın verilməsi istiqamətində iş aparılır. 
     Hörmətli müşavirə iştirakçıları!
    2018-ci ildə rayonumuzda təhsil sahəsində də bir sıra uğurlar əldə edilmişdir. Belə ki, bu il 110 nəfər şagird tələbə adını qazanmışdır. Bu da ötən illə müqayisədə      28 nəfər çoxdur. Sevindirici haldır ki, bu il 6 nəfər şagird 600-dən yüksək bal toplamışdır.Şikar Şikarov adına Sündü kənd tam orta məktəbinin məzunu Aydın Ağaverdiyev 683 balla Azərbaycan Respublikasının Prezidenti yanında Dövlət İdarəçilik Akademiyasına qəbul olunmuşdur. Bu il 3 nəfər  Azərbaycan Dövlət Aqrar Universitetinə, 2 nəfər Azərbaycan Dövlət Tibb Universitetinə qəbul olunmuşdur. 
  2018-ci ilin 9 ayında rayonumuzun gənclər və idman siyasəti sahəsində də fəallıq hiss olunmuşdur. Gənclər siyasəti üzrə 34, idman sahəsi üzrə 15 tədbir həyata keçirilmiş, 4588 yeniyetmə gənc bu tədbirlərdə iştirak etmişdir. Bundan əlavə rayon idmançıları 5 beynəlxalq, 19 Respublika, 21 zona yarışında iştirak etmişdir.Bu yarışlarda  rayon idmançıları 64 qızıl, 42 gümüş və 74 bürünc olmaqla 180 dəst medal qazanmışdır.

   Ümumilikdə bu il ali məktəbə qəbul olan hər bir şagirdi və  yüksək nəticələr qazanmış bütün idmançılarımızı təbrik edirəm. 
   Hörmətli müşavirə iştirakçıları!
      Artıq il başa çatmaq üzrədir. Biz daha məsuliyyətli və gərgin işləməklə, çalışmalıyıq ki, ilin sonunadək qarşıya qoyulan bütün məsələləri vaxtında başa çatdıraq, ili daha yüksək nəticələrlə yekunlaşdıraq. 

     Cənab Prezidentimizi əmin edirəm ki, rayonumuzun daha da inkişaf etdirilməsi, üzərimizə düşən vəzifələrin yüksək dəqiqliklə  və vaxtında yerinə yetirilməsi üçün bütün qüvvə və bacarıqlarımızı səfərbər edəcəyik.        

     Diqqətinizə görə sağ olun.

